BAJRAMSKA HUTBA (1. ševval, 1436. h.g.)


Hvala Allahu, dž.š., Gospodaru svih svjetova. Neka su salavat i selam na Poslanika Muhammeda, a.s., njegovu časnu porodicu, ashabe, šehide i sve dobre i iskrene Allahove robove.

Uzvišeni Allah u Kur'anu poručuje: ''I ne budite kao oni koji su zaboravili Allaha, pa je On učinio da sami sebe zaborave; to su pravi grješnici.'' (El-Hašr, 19.)
Braćo moja u Dini Islamu! U ovom vremenu lažnih i poremećenih vrijednosti, kada većina ljudi, bez obzira na opasnost, bez Uputstva rukuje svojom životnom mašinom, svjedoci smo još jedne teške anomalije, koja se zove ZABORAV. Ljudi aktivno zaboravljaju, a ono što je posebno zabrinjavajuće je to što ljudi zaboravljaju ko je Gospodar (Rabb), a ko je rob. S toga mi dopustite da vas ovog jutra podsjetim na jedan Hadisi-kudsi, u kome Uzvišeni Allah poručuje:

''O robovi Moji, Ja sam Sebi nasilje zabranio, a zabranio sam ga i vama, pa nemojte jedan drugom nasilje činiti. O robovi Moji, svi ste vi zalutali osim onoga koga Ja uputim, pa tražite od Mene da vas uputim, Ja ću vas uputiti. O robovi Moji, svi ste vi gladni osim onoga koga Ja nahranim, pa tražite od Mene da vas nahranim, Ja ću vas nahraniti. O robovi Moji, svi ste vi goli osim onoga koga ja odjenem, pa tražite od Mene da vas odjenem, Ja ću vas odjenuti. O robovi Moji, vi danju i noću griješite a Ja sam Onaj koji sve grijehe prašta, pa tražite od Mene da vam oprostim, Ja ću vam oprostiti. O robovi Moji, vi Meni ničim ne možete štetu nanijeti, niti Mi ičim možete korist donijeti. O robovi Moji, kada biste vi, od prvog do posljednjeg, i ljudi i džinni, imali srce najpobožnijeg čovjeka, to ništa ne bi Moje imanje povećalo. O robovi Moji, kada biste vi, od prvog do posljednjeg, i ljudi i džinni, imali srce najgoreg griješnika, to ništa ne bi Moje imanje umanjilo. O robovi Moji, kada biste vi, od prvog do posljednjeg, i ljudi i džinni, stali na jedno mjesto pa Meni svoje molbe i želje uputili, te Ja udovoljio svačijoj molbi i želji, to ne bi umanjilo ono što Ja imam ni onoliko koliko oduzme igla kada se umoči u more. O robovi Moji, sve zavisi od vaših djela, koja su kod Mene sačuvana i prebrojana i za koja ću vam Ja dati zaslugu. Ko nađe nagradu i dobro, neka Allahu zahvali; a ko nađe kaznu i zlo, neka ne ruži nikoga osim sebe." (Muslim)
Braćo moja! Ovo teško vrijeme u kome živimo naš Poslanik, a.s., je najavio još prije 14 vijekova. Poslušajmo sada njegovu poruku:

''Kada se privatna imovina bude oduzimala od ljudi, kada se amanet bude prisvajao kao plijen, kada se davanje zekjata bude smatralo kaznom, kada se bude učilo radi nečeg drugog a ne radi vjere, kada čovjek bude poslušan svojoj ženi a neposlušan svojoj majci, kada čovjeku njegov prijatelj bude bliži od njegova oca, kada se po džamijama i mesdžidima bude povisivao glas, kada zajednicom bude rukovodio najpokvareniji od njih, kada na čelu naroda bude najprezreniji od njih, kada se nekome bude ukazivala počast samo zbog bojazni od njegovoga zla, kada se pojave pjevačice i muzički instrumenti, kada se javno budu konzumirale sve vrste opojnih pića, kada sljedbenici Ummeta budu proklinjali svoje prethodnike, tada očekujte pojavu crvenog vjetra, zemljotresa, potonuća u zemlju, izobličavanja lica, kamenje iz neba i slične druge znakove u obliku nesreća koje će se događati u nizu poput zrna koja, jedno po jedno, poispadaju sa raskinute ogrlice.'' (Tirmizi)
Braćo moja, okanimo se zaborava, povežimo svoje džematske saffove i pripremimo se za ono što nas očekuje! Naime, ova 2015. godina se već do sada pokazala vrlo teškom za muslimane. Pred nama je sigurno još jedno vrelo ljeto i još vrelija jesen. I sasvim sigurno, svaka naredna godina će za muslimane biti sve vrelija i teža. Zato nas pozivam – na vrijeme potražimo spas i hlad u Allahovoj zaštićenoj zoni, koja se zove Islam. Ne UN, nego Islam. 
Braćo! Iza nas je još jedan mubarek mjesec ramazan, koji je zbog dužine dana i vrućina bio jedan od težih za post. Zato, onima koji su ispostili, danas čestitam na trudu i nagradama, koje su dobili od svoga Gospodara, a najbolja od njih jeste oprost svih grijeha. Onima, koji iz opravdanih razloga nisu mogli da poste, preporučujem da propuštene dane što prije naposte. Onima, koji zbog zdravstvenih razloga ne mogu nikako da poste, preporučujem da što prije daju fidju, ako to već nisu uradili. A onima, koji su mogli ali namjerno nisu htjeli da poste, danas izražavam saučešće i molim Dragog Allaha da ih uputi na Pravi put.

U svoje ime i ispred džematskog odbora našeg džemata, svima vam od srca želim sretne i mubarek dane Ramazanskog bajrama, sa dovom Dragom Allahu da vama i vašim familijama podari zdravlje, radost i berićet. 
BAJRAM ŠERIF MUBAREK OLSUN!

